
Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы 
Эдийн засгийн байнгын хорооны 2016 оны 7 дугаар 

сарын 20-ны өдөр /Лхагва гараг/-ийн  
хуралдааны гар тэмдэглэл

Улсын Их Хурлын гишүүн С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 14 гишүүн ирж, 73.6 хувийн ирцтэйгээр хуралдаан 20 цаг 25 минутад Төрийн ордны “Их Жанжин Д.Сүхбаатар” танхимд эхлэв. 

Тасалсан: Ж.Бат-Эрдэнэ, Б.Дэлгэрсайхан, Ц.Даваасүрэн, З.Нарантуяа, Д.Эрдэнэбат;

Хэлэлцэх асуудалтай холбогдуулан Улсын Их Хурлын гишүүн, Улсын Их Хурал дахь Ардчилсан намын бүлгийн дарга С.Эрдэнэ ажлын 5 хоногийн хугацаатай завсарлага хүсэж байгаа тухай мэдэгдэв.

Хуралдаан даргалагч, Улсын Их Хурлын гишүүн С.Бямбацогт уг асуудлаар 30 минутын хугацаатай завсарлага өгөв /20 цаг 40 минут/.

Улсын Их Хурлын гишүүн, Улсын Их Хурал дахь Ардчилсан намын бүлгийн дарга С.Эрдэнэ Байнгын хорооны хуралд тайлбар өгөх боломжгүй, чуулганы нэгдсэн хуралдаанд тайлбар өгөх тухайгаа утсаар мэдэгдсэнээр уг асуудлыг хэлэлцэж эхлэв /21 цаг 30 минут/.

Нэг.Монголбанкны Ерөнхийлөгчийг чөлөөлөх тухай асуудал

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг, референт Г.Баярмаа нар байлцав.

Монголбанкны Ерөнхийлөгчийн үүрэгт ажлаас Н.Золжаргалыг чөлөөлөх саналыг Улсын Их Хурлын дарга М.Энхболд танилцуулав.


Улсын Их Хурлын гишүүн Ж.Ганбаатар, Т.Аюурсайхан, Б.Ундармаа нар үг хэлэв.

С.Бямбацогт: -Өөрийнх нь хүсэлтээр Монголбанкны Ерөнхийлөгчийн үүрэгт ажлаас Н.Золжаргалыг чөлөөлөх саналыг дэмжье гэсэн санал хураалт явуулъя.


Зөвшөөрсөн:             11

Татгалзсан:
              2


Бүгд:

             13

84.6 хувийн саналаар дэмжигдлээ.

Уг асуудлыг 21 цаг 40 минутад хэлэлцэж дуусав.

Хоёр.Монголбанкны Ерөнхийлөгчийг томилох тухай асуудал

Хэлэлцэж буй асуудалтай холбогдуулан Монголбанкны Ерөнхийлөгчид нэр дэвшигч Н.Баяртсайхан оролцов.



Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг, референт Г.Баярмаа нар байлцав.

Монголбанкны Ерөнхийлөгчөөр томилуулах саналыг Улсын Их Хурлын дарга М.Энхболд танилцуулав.


Танилцуулга болон нэр дэвшигчтэй холбогдуулан Улсын Их Хурлын гишүүн Ж.Ганбаатар, Д.Тэрбишдагва, М.Оюунчимэг нарын тавьсан асуултад нэр дэвшигч Н.Баяртсайхан хариулж, тайлбар хийв.


Улсын Их Хурлын гишүүн Б.Жавхлан, Д.Тэрбишдагва, Ж.Ганбаатар, Д.Дамба-Очир нар үг хэлэв.

С.Бямбацогт: -Монголбанкны Ерөнхийлөгчөөр Надмидын Баяртсайханыг томилох саналыг дэмжье гэсэн санал хураалт явуулъя.


Зөвшөөрсөн:             11

Татгалзсан:
              2


Бүгд:

             13

84.6 хувийн саналаар дэмжигдлээ.

Хуралдаан 1 цаг 45 минут үргэлжилж, 22 цаг 10 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН 


БАЙНГЫН ХОРООНЫ 


ХУРАЛДААН ДАРГАЛАГЧ,


УЛСЫН ИХ ХУРЛЫН ГИШҮҮН



С.БЯМБАЦОГТ

Тэмдэглэл хөтөлсөн: 

ПРОТОКОЛЫН АЛБАНЫ 


ШИНЖЭЭЧ






П.МЯДАГМАА
Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы 
Эдийн засгийн байнгын хорооны 2016 оны 

7 дугаар сарын 20-ны өдөр /Лхагва гараг/-ийн  
хуралдааны дэлгэрэнгүй тэмдэглэл

С.Бямбацогт: -Эрхэм гишүүдийн энэ өдрийн амгаланг айлтгая. Эдийн засгийн байнгын хорооны хуралдааныг эхлүүлье. Гишүүдийн ирц ирвэл зохих 19 гишүүнээс 14 гишүүн хүрэлцэн ирж, 73.7 хувийн ирцтэй байна. Өнөөдрийн хуралдаанаар хэлэлцэх асуудлыг та бүгдэд танилцуулъя. Хоёр асуудал хэлэлцэнэ. 

1.Монголбанкны Ерөнхийлөгчийг чөлөөлөх тухай. 


2.Монголбанкны Ерөнхийлөгчийг томилох тухай гэсэн хоёр асуудлыг хэлэлцэнэ. Хэлэлцэх асуудалтай холбогдуулж саналтай гишүүд байна уу. Эрдэнэ гишүүн. 

С.Эрдэнэ: -Баярлалаа. Бид нар өнөөдөр Эдийн засгийн байнгын хорооны бараг анхдугаар хуралдаанаа хийж байна. Энэ дээр Улсын Их Хурал маань дөнгөж байгуулагдаад бүтцийн байгууллагуудаа бүрэн байгуулж дуусаагүй шахам явж байна л даа. Тэгээд ийм үед эхнээсээ хууль ном дүрмээ барьж ажиллавал яасан юм бэ гэдэг энэ санал байна. Тэгээд үүнтэй холбоотойгоор Байнгын хороодын дарга нар томилогдоогүй байхад Байнгын хорооны хуралдааныг хийж байгаа асуудал бол өөрөө хууль зөрчсөн асуудал, нэгдүгээрт.

Хоёрдугаарт аливаа асуудлыг хэлэлцэхдээ хэлэлцэх  асуудлыг тодорхой хугацааны өмнө Их Хурлын гишүүд бүлгүүдэд танилцуулах ёстой. Ямар ч асуудал оруулж ирж танилцуулаагүй. Улсын Их Хурал дахь Ардчилсан намын бүлэгт бол энэ асуудлыг би 2, 3-хан цагийн өмнө би мэдсэн. Тэгээд ийм байдлаар цаашдаа зүгээр хэт олонхдоо эрдээд хүч түрээд яваад байх юм уу. Ийм асуулт цаашдаа байнга давтагдах юм уу. Тийм учраас би өнөөдөр Ардчилсан намын бүлэг дээр асуудлыг ярьсан. Тэгээд бид нэгдүгээрт Байнгын хорооны дарга томилогдоогүй байгаа нөхцөлд бол Байнгын хорооны шийдвэр гаргах боломжгүй. Байнгын хорооны хуралдааныг Байнгын хорооны дарга зарлаж хуралдааныг Байнгын хорооны дарга даргална гэсэн хуулийн заалттай. 

Хоёрдугаарт Их Хурлын гишүүдэд хэлэлцэж байгаа асуудалтай танилцах боломж олгоогүй. Одоо ямар асуудал хэлэлцэх гэж байгаа юм, яагаад чөлөөлөгдөх болсон юм. Яагаад шинэ хүн томилох болсон юм бэ гээд энэ ямар ч боломжгүй ийм байдлаар асуудлыг оруулж ирсэн. Би өнөөдөр хэн нэр дэвшиж хэн огцорч байгаад бол асуудал өгч, ач холбогдол өгч байгаа юм бол алга.

Гол юм өнөөдөр Их Хурал өөрөө хууль тогтоох байгууллага. Хуулийн хэрэгжилтэд хяналт тавих ёстой байгууллага. Энэ утгаараа Их Хурал анхнаасаа хууль ном, дүрмийн дагуу яваасай гэж бодож байгаа. Тийм учраас Их Хурал дахь Ардчилсан намын бүлэг яг энэ асуудлаар 5 хоногийн завсарлага авч байгааг албан ёсоор мэдэгдье. 

С.Бямбацогт: -Эрдэнэ гишүүн хуулийн заалтууд ярьж байх шиг байна. Байнгын хорооны хуралдааныг дарга эзгүй үед хэн нэг нь орлоод хуралдах хуулийн заалттай. Өнөөдөр дарга томилогдоогүй байгаа. Гэхдээ орлоод хуралдаад явчих бүрэн хуулийн заалттай. Үүний дагуу би бас хурлыг удирдаж байгаа. Тийм болохоор ямар нэг хууль зөрчсөн асуудал байхгүй. 

Хоёрдугаарт нь Монголбанкны Ерөнхийлөгч өөрөө өргөдлөө өгсөн гэж сонссон. Өнөөдөр бас Монголбанкны Ерөнхийлөгчийн албан тушаал туйлын хариуцлагатай албан тушаал. Нэгэнт хүн би чөлөөлөгдье гэж өргөдлөө албан ёсоор гаргасан үед бид нар заавал завсарлага аваад цаг алдаад байх шаардлага байхгүй байхаа. Материалыг бол тараасан. Та бүхэнд тараагдсан. Мэдээж Их Хурлын  гишүүдэд тараагдсан байгаа. Танилцсан байх. Тийм болохоор завсарлага өгөх боломжгүй гэж үзэж байна. Өөр саналтай гишүүд байна уу. Байхгүй бол хэлэлцэх асуудалдаа оръё. 

Эрдэнэ гишүүн. 

С.Эрдэнэ: -Нэгдүгээрт даргын зөвлөлийн хуралдаан болоогүй. Даргын зөвлөлийн хуралдаанаар энэ асуудал ороогүй. Хуваар бол хэлэлцээгүй шүү дээ. 

Хоёрдугаарт Байнгын хороон дарга байхгүй гэдэг нь өнөөдөр Байнгын хорооны дарга энэ хуралдааныг зарлах ёстой. Энэ хуралдааныг хэн зарласан юм бэ. 

Гуравдугаарт өнөөдөр хуралдааныг та даргалах эрх байхгүй. Таныг хэн ч энд хуралдаан даргалаад өг гэж томилоогүй. 

Дөрөвдүгээрт гэвэл өнөөдөр хүч түрж асуудлыг ярих гэж байгаа бол хүч түрээд яв. Нэгэнт л олонх танайх хэт олонх байгаа. Эхнээсээ ингээд хүч түрээд л явах юм бол тэгээд л асуудал яригдана шүү дээ. Бид хуулийн хүрээнд асуудлыг ярьж байгаа. Өнөөдөр Монголбанкны Ерөнхийлөгчийн асуудал дээр эерэг зөрүүтэй санал бол ярьж байгаа юм байхгүй. Чөлөөлөгдөж байгаа хүн чөлөөлөгдөөд явдаг л юм байгаа биз. Оронд нь та нар хүнээ томилдог л юм байгаа биз. Би бол энэ дээр ямар нэг юм ярих гээгүй. Гол юм юу вэ гэхээр хууль ном дүрмийнхээ дагуу зарчмаа барья л гэж байна. Тэгэхээр өнөөдөр энэ Байнгын хорооны хурал бол хууль бус хуралдаан. 

Хоёрдугаарт гэвэл энэ Байнгын хорооны хуралдаан хууль бус байгаа учраас би өнөөдөр энэ хуралдааныг хууль ном, дүрмийнх нь дагуу явуулаач гэдэг энэ тараах материал дөнгөж сая л тарсан шүү дээ. Намайг гаргаж өгөхөд энэ ширээн  дээр л байсан шүү дээ. Урд хараагүй. Тэгэхээр ийм байдлаар асуудалд хандах юм бол бид нар бас тэгээд хуультай номтой л улс шүү дээ. Хүч түрээд хуралдаанаа явуулбал явуулна л биз. Бид бол завсарлага авна гэдгээ албан ёсоор мэдэгдээд завсарлага аваад гарч байна. Та хэд ингээд үлдээд бид олонхоо юу ч хийсэн хамаагүй хууль бус үйл ажиллагаа явуулсан ч хамаагүй гэдгээр асуудлыг ярьж байгаа байх. Тэгээд асуудлаа яриад л яв. Бид нар ч гэсэн тэгээд дараа нь хуулийн дараагийн шатных нь төлөө байгууллагатай хандаад явна шүү дээ. Өөр асуудал байхгүй. 

Баярлалаа. 

С.Бямбацогт: -Эрдэнэ гишүүн хууль тайлбарладаг биш л дээ. Хууль бол өнөөдөр даргын эзгүйд хэн нэгэн ...Улсын Их Хурлын даргад микрофон өгье. 

М.Энхболд: -Би жижигхэн тайлбар хийе гэж бодож байна. Эрдэнэ гишүүний ярьж байгаа асуудалтай холбогдуулаад Байнгын хорооны даргыг эзгүй үед бол Байнгын хорооны хэн нэгэн гишүүн Байнгын хорооны хурлыг удирдаад явахад бол болохгүй зүйл байхгүй. Сая яг энэ талаар энэнтэй адилхан асуудлаар бол Төрийн байгуулалтын байнгын хороон дээр яриад тэгээд Нямаагийн Энхболд гишүүнийг хурал удирдаж явахад нь бол Байнгын хорооны гишүүд зөвшөөрөөд тэнд бол Засгийн газрын бүтэц, бүрэлдэхүүний тухай асуудлыг хэлэлцээд явж байна. Тийм учраас бол энэ дээр бол ямар нэгэн хууль зөрчигдсөн зүйл байхгүй гэдгийг хэлмээр байна. 

Хоёрдугаарт бол би өнөөдөр 14 цаг 45 минутад Улсын Их Хурлын дэд дарга Улсын Их Хурал дахь бүлгийн дарга гээд энэ дөрвөн даргыг бол урьж Монголбанкны Ерөнхийлөгч өргөдлөө өгсөн. Үүнтэй холбогдуулаад Засгийн газрын бүтэц, бүрэлдэхүүний асуудлыг хэлэлцэх энэ чуулганы хуралдаан дээр бол нэгэнт банкны Ерөнхийлөгч өөрөө өргөдлөө өгсөн учраас дараагийн хүнийг томилох асуудлыг эртхэн ингээд ярья гэдгийг би Их Хурлын хоёр дэд дарга, хоёр Байнгын хорооны даргад ярьсан. Түүнээс хойш бол бараг үндсэндээ бараг 6 цаг өнгөрч байна. Анхдугаар чуулган бол мэдээж хэрэг томилгооны асуудал голдуу ярьдаг. Заавал гурав хоног гэхгүй өмнө ч энэ томилгооны асуудлыг бол шууд танилцуулаад, танилцуулаад ингээд явж байсан практик бол байгаа. Тийм учраас бол би энэ дээр ямар нэгэн хууль зөрчигдсөн зүйл байхгүй. Харин Монголбанкны ерөнхийлөгч өөрөө өргөдлөө өгөөд байхад заавал тав хоног ингэж хойшлуулж өнөөдөр улсын эдийн засаг санхүүгийн нөхцөл байдал ямар байгаа билээ. 

Ер нь одоо бас гадна, дотноос ч гэсэн Монгол орны банк санхүүгийн байгууллагад ямар юм болж байна вэ гэдгийг ингэж их анхаарал тавьж харж байгаа вэ гэдэг бол цаг хугацаа алдахгүйгээр бас удирдлагууд нь томилогдож ажлаа хийж явах нь зүйтэй байх гэж бодож байна. Тийм учраас бол би Ардчилсан намын бүлгийг хуулийн үндэслэлтэй биш ийм шаардлагаар бол завсарлага авахгүй байгаач ээ. Энэ асуудлыг өнөөдрийн хурлаараа шийдээч ээ гэж хүсэж байна. 

С.Бямбацогт: -Улсын Их Хурлын дарга тайлбар хийлээ. Гишүүд бас ойлголттой болсон байх гэж бодож байна. Яах аргагүй Монголбанкны Ерөнхийлөгчийн албан тушаал хариуцлагатай албан тушаал. Өнөөдөр цаг минут алдахгүй бас хүн өргөдлөө өгөөд би ажлаасаа чөлөөлөгдье гэж байгаа үед бол тав хоног гэж заавал цаг алдаад байх шаардлага бол байхгүй байх гэж бодож байна. Ингээд бас Ардчилсан намын бүлгийг хоорондоо бас ярилцаач энэ асуудал дээр аль болох улсынхаа эрх ашгийг бодъё, улс төржиж ажлыг гацаахгүй үүднээс битгий хандаач ээ. Энэ талаас Болд гишүүн маань бүлгийн гишүүдтэйгээ зөвлөлдөө ч гэж 30 минутын завсарлага өгье. Та бүхэн ярилцаад ороод ирээч гэж хүсье. 

Ардчилсан намын бүлгийн дарга гишүүдийг дуудаад завсарлагын хугацааны талаар тайлбар өгөөч гэж ярь даа. 

Ардчилсан намын бүлгийн дарга уруу ярьсан уу. Чуулганы хуралдаан дээр үгээ хэлнэ ээ. За за. 

Хуралдаанаа үргэлжлүүлье. Ардчилсан намын бүлгийн даргын 30 минутын завсарлага өгсөн. Сая холбогдоод завсарлагын хугацаа дууссан гэсэн тайлбараа өгөөч гэж хүссэн. Байнгын хорооны хуралдаан дээр тайлбар өгөх боломжгүй. Чуулганы хуралдаан дээр үгээ хэлнэ гэж хэлсэн байна. Тийм болохоор завсарлагын хугацаа дууслаа. Үндсэндээ бид цаг орчим хүлээчихлээ. Хурлаа цааш нь үргэлжлүүлье. Хэлэлцэх асуудал дээр түрүүн саналтай гишүү байхгүй гэсэн. Хэлэлцэх асуудлаа баталсан байгаа. Эхний  асуудалд оръё. Монголбанкны Ерөнхийлөгчийг чөлөөлөх тухай асуудлыг Монгол Улсын Их Хурлын дарга Миеэгомбын Энхболд танилцуулна. 

М.Энхболд: -Эдийн засгийн байнгын хорооны энэ өдрийн амгаланг айлтгая. 

Монголбанкны Ерөнхийлөгч Золжаргал 7 сарын 20-ны өдрөөр он сар тавьсан өргөдлийг ирүүлж Монголбанкны Ерөнхийлөгчийн үүрэгт ажлаас чөлөөлөгдөх хүсэлтээ ирүүлсэн. Хүсэлтийн дагуу Ерөнхийлөгчийн үүрэгт ажлаас чөлөөлөгдөх асуудлыг хэлэлцэж өгнө үү. 

С.Бямбацогт: -Улсын Их Хурлын даргын танилцуулга болон Монголбанкны Ерөнхийлөгчөөс асуух асуулттай гишүүд байвал нэрсээ өгнө үү. Асуулт тасаллаа. Үг хэлэх санал хэлэх гишүүд байвал нэрсийг авъя. Аюурсайхан гишүүн, Ганбаатар гишүүнээр тасаллаа. Ундармаа гишүүн. 

Аюурсайхан гишүүн үгээ хэлнэ үү. 

Т.Аюурсайхан: -Ингээд асуудлыг бас шуурхай хэлэлцээд ингээд явж байгаа бүлгийн хурлыг удирдаж байгаа Бямбацогт гишүүнд бас баярлалаа. Үнэхээр тулгамдсан асуудлаа Монголбанкны Ерөнхийлөгчийн томилгооны асуудал гэдэг өнгөрсөн энэ жилүүдэд үнэхээр Монгол Улсын мөнгөний бодлого, Монгол Улсын энэ эдийн засгийн нөхцөл байдал, яаж явсныг бид нар тод томруун харсан. Миний хувьд бас нэлээд тодорхой ажлууд дээр судалгаа тооцоо хийсэн. Монголбанкны Ерөнхийлөгчөөр ажиллаж байсан Золжаргал гуайд бас хэд хэдэн шаардлага хүргүүлж байсан. Харамсалтай нь сонсож байгаагүй. Тийм учраас нөхцөл байдал бол нэлээд хурцадсан. Монголбанк нь бол төв банкны үйл ажиллагаа явуулах ёстой байтал арилжааны банкны үйл ажиллагаа явуулдаг болсон. Маш их аж ахуйн нэгжүүдэд зээл өгдөг хүү тооцож авдаг гадаадаас маш их зээл авдаг. Тэр зээл нь одоо сүүлдээ бүр богино хугацаатай өндөр хүүтэй ийм байдалтай болсон. Тийм учраас энийг нь үнэхээр одоо тодорхой үнэлэлт, дүгнэлт өгөөд түрүүн бас бүлгийн хурал дээр санал гарч байсан. Эдийн засгийн байнгын хорооноосоо бас тодорхой ажлын хэсэг гараад яг өнөөдрийн нөхцөл байдал дээр үнэхээр ямар нөхцөл байдал ямар байна, Монголбанкны үйл ажиллагаа энэ дээр нь нэг хяналт, дүгнэлт гаргаад тэгээд энэ хүнийг зүгээр бас нэг чөлөөлчихмөөргүй санагдаад байгаа юм л даа. Тодорхой асуудлууд дээр нь өөрийгөө байлцуулаад тайлбарыг нь аваад зарим асуудал дээр хариуцлага хүлээлгэх ийм ажлыг хийх ёстой гэж ингэж үзэж байгаа. 

Тэгээд Монголбанкны Ерөнхийлөгчөөр Надмидын Баяртсайханыг томилуулах энэ саналыг миний хувьд бол дэмжиж байна. Үнэхээр бас салбараа сайн мэддэг хариуцлагатай ажлыг нэр төртэйгөөр хашиж байсан. Тэгээд томилуулахаар санал оруулж байгаа энэ хүнд хандаж хэлэхэд хоёр дахь асуудал юм уу.  Хуралдааныг шуурхай хийж байгаа энэ явдалд бас дэмжиж байна.

Баярлалаа. 

С.Бямбацогт: -Ганбаатар гишүүн үгээ хэлнэ үү.

Ж.Ганбаатар: -Баярлалаа. Монголбанкны бодлого нь бас бизнес эрхлэгч нар жижиг дунд үйлдвэрүүдийн ард түмний амьжиргааны асуудал хүртэл сүүлийн жилүүдэд шийдэгддэг болсон. Тэгэхээр эдийн засагт гарсан хямрал бол төрийн хямрал гэж бид бүгд ярьж байгаа. Тэгэхээр Монголбанкны сүүлийн үед барьж байсан бодлогоос шалтгаалж эдийн засгийн сүүлийн 4 жилийн эдийн засгийн асуудал нүүрлэсэн. Төрд ялангуяа төрийн компаниудад мөн том том улсын өмчит компаниудад ажиллаж байгаа хүний тоо бол хязгаарлагдмал хувийн аж ахуйд ажиллаж байгаа жижиг дунд үйлдвэрлэлд ажиллаж байгаа хүмүүс бол бараг Монгол Улсын 70 хувь нь байгаа. Тэгэхээр энэ Монголбанкны бодлого бол яг жижиг дунд өрхөд Монголбанк маань их нөлөөлж байгаа учраас сүүлийн 4 жилд гарсан бодлогыг бол би бол их хурцаар шүүмжилдэг хүн. Тэгээд долларын ханш шууд бидний амьдралд нөлөөлж байгаа. Уг нь бол одоо 10 жилийн өмнө юм уу, 20 жилийн өмнө бол Монголбанкны бодлого том бодлого бол байдаг байсан. Одоо сүүлийн үед гарч байгаа энэ бодлогууд бол зүгээр бизнес эрхлэгчдэд бол шууд өдөр тутмын амьдралд нь нөлөөлж байгаа учраас энэ сүүлийн 4 жилд болсон бодлого үргэлжлэхгүй байх гэдэгт найдаж байгаа. 

Тэгээд өнөөдөр Монголбанкнаас сүүлийн 7 сарын 5-наас аж ахуйн нэгжүүдэд доллар зарахгүй байна. 100 мянган доллараас илүү доллар бараг зарахгүй байгаа. Тэгээд энэ маань өөрөө давалгаалаад болгоомжилсон бодлого нийгэмд төрүүлчих вий гэж би бодож байна. 

Хоёрдугаар асуудал бол мэдээж шинэ сонгогдох гэж байгаа хүн маань энийг бол анхаарч ажиллах байх гэж ойлгож байгаа. Тэгээд сүүлийн 4 жилд гарсан энэ бодлогоо цаашдаа бол маш хурдан засна гэдэгт найдаж байгаа. Бизнес эрхлэгчид болон хувийн аж ахуйн нэгжүүд  өрхийн үйлдвэрт бол Монголбанкны бодлого их нөлөөлдөг болсон шүү. Ийм зүйл хэлэх гэсэн юм баярлалаа. 

С.Бямбацогт: -Ганбаатар гишүүнд баярлалаа. Ундармаа гишүүн үгээ хэлнэ үү. 

Б.Ундармаа: -Та бүхэнд энэ оройн мэндийг хүргэе. Ер нь өнөөдрийн Монгол Улсын эдийн засгийн энэ хямрал амаргүй байгаа энэ үед бол яах аргагүй Монголбанкны үйл ажиллагаа түүний буруу бодлоготой бол шууд холбоотой. Ялангуяа одоогийн удирдаж байгаа удирдлагууд тэр дундаа энэ удирдлагууд маш намчирхдаг. Түүний оронд улс орны эдийн засаг, санхүүгийн байдлыг тогтвортой байлгаж дэмжих ёстой. Тэгээд саяын хоёр гишүүн маань бас хэлсэн учраас гишүүдтэй санал нэг байна. 

Хамгийн гол нь яг энэ өнгөрсөн 4 жилд Монголбанкны бодлого ямар түвшинд яаж явж ирж байгаа юм бэ. Тэрийг нь бас бодитойгоор нээлттэйгээр ард иргэдэд мэдээлэх нь зүйтэй гэсэн энэ саналыг хэлмээр байна. Баярлалаа. 

С.Бямбацогт: -Ундармаа гишүүнд баярлалаа. Сая Монголбанкны Ерөнхийлөгчийг чөлөөлөхтэй холбогдуулж гишүүд санал үгээ хэлж дууслаа. Одоо санал хураалт явуулна. Та бүхэндээ санал хураалтын томьёоллыг уншиж танилцуулъя. 

Төв банкны тухай хуулийн 26 дугаар зүйлийн 26.6.3-т заасны дагуу өөрийнх нь хүсэлтээр Найдансүрэнгийн Золжаргалыг Монголбанкны Ерөнхийлөгчийн үүрэгт ажлаас чөлөөлөхийг дэмжье гэсэн томьёоллоор санал хураалт явуулъя. Санал хураалт. Санал хураалтад 13 гишүүн оролцсоноос 11 гишүүн зөвшөөрч, 2 гишүүн татгалзсан байна. 84.6 хувийн саналаар энэ санал хураалт хүчинтэйд тооцогдлоо. Санал хураалтыг баталъя.

Монголбанкны Ерөнхийлөгчийг чөлөөлөх санал, дүгнэлтийг хуралдаан удирдсан хуралдаан даргалагч танилцуулна. 

Дараагийн асуудал. Монголбанкны Ерөнхийлөгчийг томилох тухай асуудлыг Монгол Улсын Их Хурлын дарга Миеэгомбын Энхболд дарга танилцуулна. 

М.Энхболд: -Монголбанкны Ерөнхийлөгчийг чөлөөлөх тухай шийдвэрийн төслийг Байнгын хороо дэмжсэн учраас би томилогдох хүний талаар та бүхэнд санал оруулъя гэж бодож байна. Монголбанкны Ерөнхийлөгчөөр Надмид овогтой Баяртсайханыг нэрийг дэвшүүлж байна. Баяртсайхан 1962 онд Улаанбаатар хотод төрсөн. 1978-1982 онд Эрхүүгийн Улс ардын аж ахуйн дээд сургуулийг Эдийн засагч мэргэжлээр төгссөн. 1989-1992 онд Москва хотод Төрийн удирдлагын академийг улс төр судлаач мэргэжлээр төгссөн. 

2001 онд Олон улсын валютын санд санхүүгийн чиглэлээр, 2005 онд Шинэзеландад төсвийн чиглэлээр богино хугацааны сургалт хамрагдаж байсан. 2009-2010 онд АНУ-д менежментийн чиглэлээр тус тус мэргэжил дээшлүүлж байсан. Профессор цолтой. Англи, орос хэлний мэдлэгтэй. 


Ажилласан туршлагыг танилцуулах юм бол 1982-1989 онд намын дээд сургуульд багш, 1992-2008 онд Улсын Их Хурлын гишүүн, 1993-1995 онд Улсын Их Хурлын Хүнс, хөдөө аж ахуйн байнгын хорооны дарга, 2000-2004 онд Төсвийн байнгын хорооны дарга, 2006-2008 онд Монгол Улсын Сангийн сайд, Засгийн газрын гишүүнээр ажиллаж байсан. 


2002-2014 онд Монголын хөдөө аж ахуйн хоршоологчдын үндэсний холбооны ерөнхийлөгчөөр ажиллаж байсан. 2014- оноос одоог хүртэл Монголын хөдөө аж ахуйн хоршоологчдын үндэсний холбооны хяналтын зөвлөлийн даргаар ажиллаж байгаа ийм хүн байна. 


С.Бямбацогт: -Их Хурлын даргын танилцуулга болон Монголбанкны Ерөнхийлөгчид нэр дэвшигч Баяртсайханаас асуух асуулттай гишүүд нэрсээ өгнө үү. Тэрбишдагва гишүүн, Ганбаатар гишүүн, Оюунчимэг гишүүнээр асуулт тасаллаа. 


Тэрбишдагва гишүүн асуултаа асууна уу. 


Д.Тэрбишдагва: -Баяртсайхан нэр дэвшигчийг зарчмын хувьд бол дэмжиж байгаа. Хоёр гурван асуудал байна. Монголбанкны өнөөдрийн нөхцөл байдал бидний харж байгаагаар бидний судалснаар бол тийм амаргүй нөхцөлд байж байгаа гэж ойлгож байгаа. Тэгэхээр энэ дээр нэр дэвшиж байгаа хүний хувьд бол Монголбанкны яг одоогийн нөхцөл байдлын чиглэлээр аль зэрэг судалсан бэ. Яг одоо энэ судалсан бол ажлаа яг юунаас эхлэх вэ. 


Бидний авсан мэдээллээр бол 8 сард гэсэн үү, Дэлхийн банкнаас тийм шалгалт ирсэн гэсэн. Тэр шалгалтын ажлын хэсгийн дүнг нь хараад тэрний дараа бол ямар нөхцөл байдлаас ажлаа эхэлж байна вэ гэдгийг харсан бол зүгээр байх шиг байна гэж ойлгосон. Тэгтэл бол шалгалтаас өмнө ажлаа авах нь шиг байна. Энэ ч бас буруу биш байж магадгүй. Тэгэхээр ийм учраас бол ажлаа юунаас эхлэх вэ. Нөгөө талаасаа бол Эдийн засгийн байнгын хороо хуралдаж байгаа үед бол Эдийн засгийн байнгын хороо хэд хэдэн удаа Монголбанкинд шалгалт орж байсан урд өмнө нь. Би хоёр ч удаа шалгалтын ажлын хэсэгт орж байсан. Байнгын хороотойгоо яаж хамтарч ажиллах вэ. Байнгын хороо ажлын хэсэг байгуулж Монголбанкинд шалгалт оруулъя гэсэн тийм саналыг хэлбэл өөрөө дэмжих үү. Гэсэн гурав дахь асуулт байна. 


Нөгөө талаасаа өөрөө бол Ерөнхийлөгч очингуут дэд Ерөнхийлөгчүүдийн асуудал байгаа. Дэд Ерөнхийлөгч тухайлах юм бол Улсын Их Хуралд гишүүнээр орж ирээд суусан байгаа. Дэд Ерөнхийлөгчийнхөө асуудлыг дараагийн хурал хүргэх үү. Эсвэл яаралтай энэ хугацааны хуралдаанаар шийдчих үү. Энэ бол миний хувьд ач холбогдолтой гэж бодоод байгаа юм. Яг өөрийнх нь гар хөл болсон, өөрийнх нь түшиг тулгуур болсон ийм хүмүүсээ бол богино хугацаанд Монголбанкыг сайжруулахад бол дэд Ерөнхийлөгчдийн асуудлыг яаралтай оруулж ирэх хэрэгтэй юм уу гэж бодож байгаа. Дэд Ерөнхийлөгчийн асуудлыг ойрын хугацаанд яригдах уу гэсэн ийм хэдэн асуулт байна. 


С.Бямбацогт: -Нэр дэвшигч хариулъя. 


Н.Баяртсайхан: -Баярлалаа. Эдийн засгийн байнгын хорооны гишүүдийн амрыг ирье. Монголбанкны талаар тодорхой хэмжээнд мэдээлэлтэй байгаа. Mongolbank.mn гэдэг веб сайт байдаг юм байна. Тэр веб сайт дээрээ мөнгөний бодлогын зөвлөлөөс гаргадаг, гаргасан шийдвэрүүд Монголбанкны Ерөнхийлөгчийн гаргасан шийдвэрүүд санхүүгийн тогтвортой байдлын зөвлөлөөс хагас жил улирал тутамд гаргадаг судалгаа тайлан материалуудыг тавьдаг юм байна. Тэгэхээр би энэ веб сайтын хэмжээнд л тэнд байгаа материалуудыг бол уншиж судалсан байгаа. Гэхдээ ер  нь ажлаа бол одоогийн Монголбанкны нөхцөл байдал ямар байна вэ мөнгөний Улсын Их Хурлаас баталж өгсөн мөнгөний бодлогын хэрэгжилт ямар байна вэ гэдэг дээр дүгнэлт хийх ажлаас эхэлнэ. Ингээд би Улсын Их Хурлын Эдийн засгийн байнгын хороо Их Хурлын гишүүдэд бол ер нь танилцуулна гэж бодож байгаа. Эдийн засгийн байнгын хороотойгоо ойр нягт хамтарч ажиллана. Эдийн засгийн Байнгын хорооноос Монголбанкны үйл ажиллагаанд ойрын үед хяналт шалгалт хийж дүгнэлт гаргах нь бидний ажилд их тус болох байх гэж бодож байна. Дэд Ерөнхийлөгч нарын асуудлыг бол би Тэрбишдагва гишүүний ярьсан энийг бол санал гэж хүлээж авч дэмжиж байна. 


С.Бямбацогт: -Баярлалаа. Ганбаатар гишүүн асуултаа асууя. 


Ж.Ганбаатар: -Та арилжааны банкнуудын тоог хэд байвал зохимжтой гэж боддог вэ. Мэдээж санхүүгийн салбарт олон жил ажилласан хүн бас өөрийн гэсэн төсөөлөлтэй, өөрийн гэсэн бодолтой байгаа байх гэж бодож байна. Монголбанкинд зайлшгүй байх арилжааны банкны нөөцийг нэмэгдүүлэх талаар та юу гэж боддог вэ гэсэн хоёр дахь асуулт байна. Миний бодлоор бол Монгол Улс сүүлийн үед их өртөг өндөртэй улс болж байгаа. Засгийн газраас болоод Их Хурал дээр гарч байгаа шийдвэрүүд дандаа л татвар нэмнэ импортын татварыг нэмнэ гэсэн энэ үүднээс их өртөг өндөртэй улс болж байгаа. Тэгээд Монголбанкны бодлогоо бид гадаадад өрсөлдөх чадвартай өөрийн гэсэн өрсөлдөх чадвартай улс болох ёстой гэж би дотроо боддог. Тэгээд сүүлд нь нэг жижиг асуулт асуухад картаар үйлчлүүлж байгаа хүн бүрээс нэг хувийн шимтгэл авдаг. Монголбанкны тогтоол гэх юм уу, журам гэх юм уу ийм зүйл байдаг юм шиг байна лээ. Мэдээж байгаа бол иргэдийн карма уруу орж байгаа үйлчилгээ үзүүлэх бүрд 1 хувийн татварыг Монголбанк авч байгаа юм. Энийг их сайн анхаараарай. Энийг яаралтай өөрчлөөрэй. Арилжааны банкууд зарим нь бол 0.4 хувь авах боломжтой, 0.2 хувь авах боломжтой гэж ярьдаг. Тэгээд Монголбанкны тогтоол бас саад болоод байдаг юм шиг байна лээ шүү. Энийг анхаараарай гэж хэлмээр байна баярлалаа. 


С.Бямбацогт: -Нэр дэвшигч хариулъя. 


Н.Баяртсайхан: -Баярлалаа. Өнөөдөр Монголд 14 арилжааны банк үйл ажиллагаа явуулж байгаа. Тэгэхээр энэ 14-ийг их байна, цөөн байна гэж одоо хариулахад арай яарсан түргэдсэн юм болох байх. Тийм учраас сайн бодож судалж үзэж ажиглах ёстой зүйл байх.


Хоёр дахь асуултын тухайд бол арилжааны банкнаас төв банкинд байршуулах заавал байршуулах нөөцийн хувь хэмжээг Монголбанкнаас тогтоодог. Энэ бол мөнгөний бодлогын нэг үндсэн хэрэгсэл байгаа юм. Тэгэхээр өнөөдөр үйлчилж байгаа төв банкны тухай хуулинд бол 30 хувийн суулт хэтрэхгүй байх ёстой гэсэн тоо байгаа. Тэрэндээ хуулийн хүрээнд, эдийн засгийн нөхцөл байдал, олон хүчин зүйлсийг харгалзаж үзээд Монголбанкнаас энийг тогтоож үзэж явдаг ийм үзүүлэлт. Энийг Мөнгөний бодлогын зөвлөл дээр ярьж байж шийдвэр гаргах ёстой ийм зүйл байх гэж бодож байна. Тэр картаар хийх үйлчилгээний нэг хувийн шимтгэлийн тухай асуудлыг би судалж үзье. Энэ бас шударга бус өрсөлдөөнийг зохицуулах тухай газар дээр ийм маргаан үүсээд яригдаж байсныг би сонссон. 


С.Бямбацогт: -Баярлалаа. Оюунчимэг гишүүн асуултаа асууя. 


М.Оюунчимэг: -Ямар ч байсан дэмжиж байна, Сангийн сайд байхыг нь Төсвийн байнгын хорооны дарга байх үед нь хамтарч ажиллаж байсны хувьд энэ хүнийг дэмжиж байна. Одоо нэг асуух гэж байгаа зүйл гэвэл Монголбанкны мөнгөний бодлогын зөвлөлийн үйл ажиллагаанд мөн иргэд маш шүүмжлэлтэй хандаж байгаа. Бодит зах зээл эдийн засгийн нөхцөл байдалтайгаа бизнесийн орчинтойгоо үл нийцсэн тийм мэдээллийг байнга цацаж байгаа. Инфляц болоод энэ бодит байдал ямар байгааг мэдээгүй юм шиг эсвэл одоо ингээд хэвлэлүүдээ хаалтын гэрээ хийчхээд бодит байдалд үл нийцсэн мэдээллүүд явуулдаг юм. Тэгэхээр та очоод энэ Монголбанкны мөнгөний бодлогын зөвлөлийнхөө үйл ажиллагааг шинэчлэх тал дээр ямар бодолтой байна вэ гэж нэгдүгээрт асуумаар байна. 


Хоёрдугаарт нь хувь хүмүүс аж ахуйн нэгжүүд бүгд хүүгийн дарамтад орсон байдал маш хүнд байгаа. Тэгээд Монголбанкны шинэ Ерөнхийлөгчөөс одоо бас энэ манай Засгийн газраас энийг бол маш их харж байгаа. Тэгэхээр энэ хүүгийн дарамтаас чөлөөлөх тал дээр нь нааштай эерэг арга хэмжээ авахад ямар одоо бодол байгаа бол энэ тал дээр та ер нь өөрөө хир мэдээлэлтэй байгаа бол гэсэн асуулт асуумаар байна. 


С.Бямбацогт: -Нэр дэвшигч хариулъя. Нэгдүгээр микрофон. 


Н.Баяртсайхан: -Оюунчимэг гишүүнд баярлалаа. Тэгэхээр Монголбанкны Ерөнхийлөгчийн дэргэд Мөнгөний бодлогын зөвлөл ажиллаж байгаа. Энэ зөвлөл тодорхой хэвлэл мэдээлэл гаргаж тэр веб сайтдаа тавьдаг юм байна. Тавьсан мэдээллүүдийг нь би бүгдийг нь уншсан. Ерөнхийдөө бол төв банкны бодлогын хүүгээр бол тэд нар мэдээлэл өгөөд байгаа. Хамгийн сүүлд 7 сарын 7-ны өдөр хуралдаад 10.5 хувиар хэвээр нь хадгалаад тогтооно гэсэн ийм шийдвэр гаргасан байна лээ. Би очиж энэ бодлогын зөвлөлийн үйл ажиллагаатай бол сайн танилцсан гэж бодож байна. Тэгж байж дараа нь ямар алхам хийх вэ. Шинэчлэх одоо ямар ажил байж болох вэ гэдгийг шийдэж болох байх. 


Хүүгийн дарамт өнөөдөр аж ахуй бизнес эрхэлж байгаа хүмүүс бол банкнаас зээл аваад хүүгийн зээл бол өндөр байгаа учраас аж ахуй бизнесийн үйл ажиллагаанд ихээхэн дарамт учруулдаг гэдгийг би бол ойлгож байгаа. Тэгэхээр миний үйл ажиллагааны нэг үндсэн чиглэл бол Монгол орны эдийн засгийн өсөлтийг урамшуулах тэр дундаа аж ахуй бизнес эрхэлж байгаа хүмүүст аж ахуй бизнест нь учирч байгаа тэр дарамтыг аль болох багасгах тэр чиглэлийн үйл ажиллагаа байх болно гэж Их Хурлын гишүүддээ хэлье. 


С.Бямбацогт: -Баярлалаа. Асуулт асуух гишүүд асуултаа асууж дууслаа. Одоо нэр дэвшигчтэй холбогдуулж саналаа хэлэх гишүүдийн нэрсийг авъя. Жавхлан, Тэрбишдагва, Ганбаатар, Дамба-Очир. Дөрвөн гишүүнээр тасаллаа. 


Жавхлан гишүүн саналаа хэлье. 


Б.Жавхлан: -Баяртсайхан гуайг бүрэн дэмжиж байна. Үнэхээр эдийн засгийн нөхцөл байдал амаргүй үед, хариуцлагатай хүнд албыг та авч байна. Урд нь дөрвөн удаа Улсын Их Хуралд сонгогдож байсан. Төсвийн байнгын хороон дарга, Сангийн сайдаар ажиллаж байсан хүний хувьд энэ бодлогоо макро түвшинд томоор нь харж зоригтой ажиллана байх гэж бүрэн итгэж байна. Мөнгөний бодлого санхүүгийн тогтвортой байдлын талаар засаж залруулах яаралтай өөрчлөх шинэчлэх мөн зарим нэг зүйлийг цаашид үргэлжлүүлэх ийм олон зүйлүүд байгаа. Энэ талаар таныг ажлаа аваад ингээд явахаар тухтай уулзаж санал бодлоо солилцох боломж гарах байх гэж би бодож байна. Ганц нэг хэлэх саналууд байна. Түрүүн Тэрбишдагва гишүүн бас хэлчихлээ. Монголбанкны Тэргүүн дэд Ерөнхийлөгч эзгүй 7 сар болчихлоо. Яах вэ ард иргэд Монголбанк гэхээр инфляц, долларын ханш гээд ийм асуудал тойрсон ийм байгууллага гэж бодоод байдаг. Та очоод ажлаа аваад явахаар Монголбанкны нийт ажлын тал нь бараг талаас илүү нь хяналт шалгалтын чиглэлийн ажил байдаг. Тэгэхээр Тэргүүн дэд ерөнхийлөгч нь энэ функцээ хариуцдаг. Мөнгө угаалт терроризм санхүүжилтийн эсрэг гээд бас нэг чухал функцээ давхар хариуцдаг. Удахгүй 9, 10 сард дэлхийн банк, Олон Улсын валютын сангийн эхний асуудлууд ирнэ. Тэндээс гарах дүгнэлт бол гадна талдаа Монгол Улсын эдийн засгийн нөхцөл байдлыг тодорхойлдог хамгийн том бичиг баримт болдог. 


Тэгэхээр таны гол ажил эхний ажил бол тэндээс эхлэх нь бол дамжиггүй. Тэгэхээр тэрнээс өмнө энэ гол чиглэлүүдээ хариуцдаг Тэргүүн дэд ерөнхийлөгчөө томилох нь зүйтэй шүү. Тэгээд Санхүүгийн тогтвортой байдлын зөвлөлийн гишүүн Монголбанкны Ерөнхийлөгч, Сангийн сайд, Санхүүгийн зохицуулах хорооны дарга гээд гурван хүн байдаг. Нөгөө хоёр нь удахгүй томилогдох байх гэж бодож байна. Тэгээд Санхүүгийн тогтвортой байдлын зөвлөлөө их яаралтай одоо бүрдүүлж яваад тэрэн дээр эдийн засгийн нөхцөл байдлыг макро түвшинд нь сайн ярилцаад гол эхний алхам бодлогуудаа төсвийн бодлого болон бусад олон институцүүдийн бодлоготой сайн уялдуулж явна биз. Энэ зүйлүүд дээр л санаж л зөвлөх байна даа. Танд амжилт хүсье. 


С.Бямбацогт: -Жавхлан гишүүнд баярлалаа. Тэрбишдагва гишүүн үгээ хэлье. 


Д.Тэрбишдагва: -Баярлалаа. Баяртсайхан бид хоёр бол цуг Засгийн газарт ажиллаж байсан. Их Хуралд хамт сууж байсан. Ерөнхийдөө бол ажил хэрэгч шинж чанар аливаа шударга зарчмаар ханддаг. Тэр хариуцлагатай ажилладгийг бас мэднэ л дээ. Тэгэхдээ сүүлийн 8 жил Баяртсайхан маань санхүү, эдийн засаг улс төр, банкнаас нэлээд хол явчихлаа шүү дээ. Тийм учраас өөрийн чинь ажиллаж байсан нөхцөл байдлаа бас байдал тийм амаргүй хүнд нөхцөлд байгаа гэдгийг өөрөө мэдэж байгаа байх. Одоо бол зүгээр веб сайтын хэмжээнд л материалтай нь танилцсан юм байна. Тэгэхээр энд амаргүй нөхцөлд бид Ерөнхийлөгчийг сонгож байгаа шүү дээ маш сайн ухамсарлан ойлгох байх гэж би нөхрийн хувьд хэлэх ёстой байх гэж бодож байна. Нөгөө талаасаа бол энэ яг одоо банк энэ олон улсын валютын сан дэлхийн банк энэ тэрийн шалгалтыг хүлээгээд баймааргүй байгаа юм. 


Ер нь гаднын шалгалт бол их чухал байдаг л даа. Тэгэхдээ гаднын шалгалтын хажуу талаар бид Эдийн засгийн байнгын хорооноос ажлын хэсэг чадварлаг эдийн засгийн мэдлэгтэй ийм хүмүүсийг шалгалт оруулаад давхар шалгалт хийхэд бол тэдний хараагүй зүйлийг бол бид хардаг. Тэдний зөвлөгөө Монгол нөхцөл байдал хоёрын хооронд бол бас ялгаа байдаг байхгүй юу. Тийм учраас бол бид энэ Эдийн засгийн байнгын хорооноос гаргах ажлын хэсгийн шалгалтыг бол гаргах ёстой байх. Хэдэн сард гаргахыг нь сайн мэдэхгүй байна. Ямар ч байсан ийм шалгалт гарах нь их зөв зүйтэй байх гэж ингэж бодож байна. Яг одоогийн нөхцөл байдал ямар байна вэ гэдгийг бол яг байгаагаар нь л гаргаж байгаад ийм нөхцөл байдлаас авсан шүү гэдгээ гаргаж ирэхгүй бол шалгалт нь тэр үр дүнг нь маш сайн гаргаж ирэхгүй бол сүүлд нь бол ямар нөхцөлөөс авснаа мэддэггүй. Тэгээд Монголбанкны асуудал нэг жилийн дараа ч юм уу янз янзын асуудал болоход бол ер нь нэг банк болохгүй байгаа юм шиг байдаг учраас байгаа нөхцөл байдлыг нэлээд сайн анхаараач гэж хэлмээр байгаа юм. Юун дээр бол банкны хүүний асуудал дээр их онцгойлон анхаарах ёстой юм. 


Сонгууль энэ тэр болохоор чинь тэтгэврийн зээлийн хүү гээд л их ярих юм байна шүү дээ. Ер нь бол бодлогын хүүнээс гадна арилжааны банкуудтай харьцаж байгаа харьцаа хүүний асуудал дээр бол онцгойлон анхаарч байхгүй бол маш өндөр хүүтэй зээл ингэж байдаг учраас нийт эдийн засгийг сульдуулах, аж ахуйн нэгжүүдийг сульдуулах ийм юман дээр чинь хүү бол их нөлөөлдөг учраас энэ дээр онцгойлон анхаарах байх гэж бодож байна. Миний олж харснаар бол өнгөрсөн дөрвөн жил бол Монголбанк бол олон зүйл дээр арилжааны банкны үйл ажиллагаа явуулсан шүү. Монголбанкны бодлогын хамгийн чухал юм бол инфляцын асуудал байх ёстой. Бодлогын асуудал байх ёстой. Мөнгөний бодлогын асуудал байх ёстой. Тэгтэл бол арилжааны банкны үйл ажиллагааг их олон удаа улс төрийн шийдвэр гаргаж явуулсан. Энэ дээр бол онцгойлон анхаарч ажиллах юм байгаа биз дээ. Тэгээд ер нь бол яг одоо Монголбанкны шалгалтын нөхцөл яг одоо ажилд нь орсны дараа бол их тодорхой тодорхой асуудлууд дээр хамтарч ажиллаж санал, бодол хэлэх зүйл бол нэлээд их байгаа тэгээд ажилт хүсье. 


С.Бямбацогт: -Баярлалаа. Ганбаатар гишүүн үгээ хэлье.


Ж.Ганбаатар: -Баярлалаа. Тэрбишдагва гишүүнтэй санал нэг байна. Энэ арилжааны хүүний асуудал бол жижиг, дунд бизнес эрхэлж байгаа томд нь би сайн мэдэхгүй байна. Жижиг, дунд бизнес эрхэлж байгаа хүмүүсийн хувьд бол арилжааны үнийн асуудал бараг миний сонсож байгаагаар сүүлийн 20 жил ярьж байгаа. Тэгээд яагаад бид дэлхийн дунджид хүрдэггүй юм гэхэд дэлхийн дунджаас 2 дахин ядаж нэг жилдээ бид 10 хувийн хүүтэй ч юм уу, өнөөдөр бараг 20 хувь уруу дөхөж байна. 20-иос ч дээш гарч байгаа юм шиг байна. Ийм байж болдоггүй юм бол сүүлийн 20 жил, 91 оноос хойш л ярьсан. Энийгээ яагаад хэрэгжүүлж болдоггүй юм бол та энэ талаар сайн ажиллаарай. Энэ бол яг иргэдийн амьдралд хүрэх айлын хаалгаар орох асуудал шүү. Энэ талаар сайн анхаараарай. Миний хувьд бол арилжааны банкны тоо их байна гэж үздэг. 


Гаднаас орж ирж байгаа том том хөрөнгө оруулалтууд бол арилжааны банкны нөөцийн асуудал арилжааны банкны дүрмийн сангийн асуудал дээр их гацдаг юм билээ. Ийм жижигхэн дүрмийн сантай ийм бага нөөцтэй ийм арилжааны банкаар ингэж дамжуулж ийм том зээл өгөхгүй гэдэг. Би бол ойлгохдоо бол цөөхөн болгоод чанаржуулаад зээлийнхээ хүүг дэлхийн жишигт ядаж дөхүүлээрэй л хүсмээр байна. Ингэж байж бид бас иргэддээ их ойрхон болно гэж ойлгож байгаа. Монгол Улсыг би бас түрүүн хэлсэн. Монгол Улсыг өрсөлдөх чадвартай болгоход Монголбанкны үүрэг роль маш их гэж ойлгож байгаа. Өрсөлдөх чадвартай болох хэрэгтэй. Бид өндөр өртөгтэй улсад амьдармааргүй байна шүү дээ. Одоо хилээр гарангуут л бензин нь хямдхан, хилээр гарангуут л хаалга нь хямдхан. Хилээр гараад хүнсний бараа нь хямдхан биш. Бид зохих хэмжээний өртөгтэй улсад амьдармаар байгаа шүү дээ. Бүх зүйлээ татвараар хаагаад байвал бид Европын холбооноос Америкт очиж шоппингоо хийдэг юм гэсэн бараг тийм болж таарах нь байна шүү дээ. Гэхдээ бид тийм өртөг өндөртэй улсад бол ард иргэдээ амьдруулах шаардлагагүй. Тийм байх ёсгүй л гэж үзэж байгаа юм. Тэгээд гаднын бизнес эрхлэгч нар бол яг дунд шатны бизнес эрхлэгч нар бол ханшийн асуудлыг тогтвортой барих асуудлыг их ярьдаг юм билээ. 


Ханш тогтвортой биш бол бизнес хийгээд л байдаг, хийгээд л байдаг хоёр жилийн дараа бахь байдагтаа байгаад л байдаг. Тэгэхээр нөгөө хүнд ямар ч урамгүй. Нөгөө компани ямар ч цаашаа хөрөнгө оруулаад үйл ажиллагаа явуулах сонирхол байхгүй болдог. Тэгэхээр ханшийн бодлогоо маш тогтвортой байх талаас нь ажиллах хэрэгтэй гэж би ойлгож байгаа. Тэгээд мэдээллийг бол хүмүүст маш зөв хүргэх хэрэгтэй. Аж ахуйн нэгжүүдэд долларын ханш тогтвортой байна, хөрөнгө оруулалт нэмэгдэнэ. Цаашаа гэрэл гэгээ байгаа гэдгийг илэрхийлж байх хэрэгтэй. Энийг бол одоо сайн ойлгодог байх гэж бодож байна. 


Баярлалаа. Танд амжилт хүсье. 


С.Бямбацогт: -Ганбаатар гишүүнд баярлалаа. Дамба-Очир гишүүн үгээ хэлье. 


Д.Дамба-Очир: -Баярлалаа. Баяртсайхан гэж хүнийг бол дэмжиж байна. Хоёр, гурван юм хэлье гэж бодсон юм. 


Нэгдүгээрт сая Ганбаатар хэллээ. Ханшийн асуудал гэж. Уг нь Монголбанк бол ирэх жилийн 12 сарын 31 хүртэл ханш тийм байна гэж ерөнхийд нь зарладаг байсан шүү дээ. Одоо бол тийм тогтворгүй болчихсон. Тэгэхээр тийм юм бол байсан юм. Тэгж байж энэ хөрөнгө оруулалт энэ бизнесийн юмнууд чинь зөв явдаг юм. Ерөнхийдөө бол тэр бүгдийгээ төлөвлөж байж явдаг юм. Тэгэхгүй болохоор ханш нь бол 20, 30 хувиар савлаад байх юм бол хэн ч наашаа бизнес хийхгүй, хэн ч тийм хэмжээний алдагдалд орохоор бизнесүүд чинь бүгдээрээ байхгүй болдог л гэсэн. Би тэрийг л бодож байгаа юм. Энэ бол Монголбанкны хамгийн гол хариуцах ажил байхгүй юу энэ чинь. 


Хоёрдугаарт нь би нэг юм хэлмээр байгаа юм. Арилжааны банкуудын хүүний асуудал ингээд ярихаар бид нар нэг юм бодоод байгаа юм. Дандаа энэ арилжааны банкууд гаднаас гадаадын арилжааны банкууд ороод ирэхээр Монголд болохоо байчих юм шиг яриад байгаа юм. Гэтэл энд байж байгаа арилжааны банкуудын чинь эздүүд нь дандаа гадаадын хүмүүс байгаа шүү дээ. Тийм учраас би зүгээр тэр Монголын бизнес эрхлэгч нарынхаа аж ахуйн нэгжүүдэд дэмжье гэж бодож байгаа бол тэр ердөөсөө гаднын томоохон Bank off Chaina ч гэнэ үү бүх банкуудыг оруулж ирэх нь зөв гэж би ойлгож байгаа. Жижигхэн газрууд ч гэсэн тэр Швейцар ч гэсэн дүүрэн л гаднын банкууд гудамжаар нь байж байдаг шүү дээ. Тэглээ гээд тусгаар тогтнол ч гэдэг юм уу тэр юмнууд нь алдсан юм байдаггүй шүү дээ. Тийм учраас ердөөсөө гаднын арилжааны банкуудыг оруулж ирж байж энэ хүүний асуудлуудыг буулгах талын юмыг шийдэхгүй бол болохгүй л гэж бодож байгаа. Энэ дээр бол заавал хийх хэрэгтэй гэж бодож байгаа. 


Гуравдугаарт нь би нэг юм хэлэх гэж байгаа юм. Сая бол ерөөсөө хамгийн сүүлд бол 300 мянгыг олгосон, 100 мянгыг олгосон. Тавантолгойн банктай холбоотой юмнууд. Энэ бол цэвэр мөнгө хэвлэсэн гэж би ойлгож байгаа. Би тэгж ойлгож байгаа. Монголбанк мөнгө хэвлэсэн гэж ойлгож байгаа. Үүнийг бол энэ бүх юмнуудыг бол шалгах хэрэгтэй. Дараа нь бол 9 сард ч байдаг юм уу энэ бүгдийг бол Эдийн засгийн байнгын хороон дээр энийг бол тайлагнах ёстой байх гэж бодож байгаа юм. Яагаад вэ гэхээр энэ чинь тэгэхгүйгээр ердөөсөө Монголбанкны Ерөнхийлөгч нь байдаг юм уу ердөөсөө зүгээр намын дарга нь юм уу хэдхэн хүн нийлж байгаад улс төр хийхийн тулд тэрүүгээрээ яриад Байнгын хороогоор ч орохгүйгээр хэвлээд суугаад байж болохгүй тэр мөнгийг. 


Тийм учраас энэ яригдаж байгаа Монголбанкин дээрээс бол арилжааны банкууд шиг адилхан хэд хэдэн аж ахуйн нэгжүүдэд зээл олгосон хөнгөлөлттэй зээл олгосон гэж ярьж байгаа. Энэ бүх асуудлуудыг бол 9 сард ч байдаг юм уу ажлаа аваад та үзэж байгаад оруулж ирээд болохгүй бол өөрт чинь хэцүү байх юм бол Байнгын хороон дээр ажлын хэсэг гаргаж байгаад дүгнэлт гаргуулах нь зүйтэй гэж бодож байгаа. Тэгвэл Байнгын хороо Улсын Их Хурлын дүгнэлт явна биз гэсэн ийм бодол бол байна. Тийм учраас ерөөсөө энэ зээлийн асуудал энэ тэр дээр бол анхаарах хэрэгтэй юм байна гэж бодож байгаа. Дан ялангуяа би зүгээр хэлэх гэж байгаа юм бол одоо бол хямралтай байгааг би ойлгож байна. 


Тийм учраас бодлогын хүүг 10.5 гэдгээс бол доош нь буулгаж болохгүй байх гэдгийг бол би ойлгоод байгаа. Гэсэн мөртөө аж ахуйн нэгжүүд энэ хүмүүсийг жаахан ажилтай амьдралтай байлгая гэвэл бодлогын хүүгээ бодож үзэхгүй бол доош нь буулгах талыг нь бодохгүй бол аль талыг нь аятайхан харахгүй бол болохгүй байх гэж бодож байгаа. Тэгэхгүй болохоор Монголбанкны бодлогын хүү уруу заачхаад арилжааны банкны хүүнүүд нь буухгүй байгаад байвал хэцүү шүү гэж бүх мөнгөө зах зээлээс татаад авчихвал хэцүү гэдгийг би дахин дахин хэлээд байгаа юм. Тийм болохоор эдийн засаг хүнд байгааг ойлгож байна, авах арга хэмжээ нь хүнд байна гэдгийг ойлгож байна. Гэсэн мөртөө энэ бодлогын хүү дээрээ ч гэсэн анхаарах хэрэгтэй юм болов уу гэсэн ийм хэд хэдэн зүйлийг хэлье гэж бодсон юм. 


Танд амжилт хүсье. Баярлалаа. 


С.Бямбацогт: -Гишүүд үгээ хэлж дууслаа. Одоо санал хураалт явуулна. Та бүгдэд саналын томьёоллыг уншиж танилцуулъя. Санал хураалтын томьёоллыг. Төв банкны тухай хуулийн 26 дугаар зүйлийн 26.1 дэх хэсэг Улсын Их Хурлын чуулганы хуралдааны дэгийн тухай хуулийн 45 дугаар зүйлийн 45.1, 45.6 дахь хэсэгт заасны дагуу Монголбанкны Ерөнхийлөгчөөр Надмидын Баяртсайханыг томилуулах талаарх Улсын Их Хурлын даргын саналыг дэмжье гэсэн томьёоллоор санал хураалт явуулъя. 


Санал хураалтад 13 гишүүн оролцож, 11 гишүүн дэмжиж, 2 гишүүн татгалзсан байна. Санал хураалтын дүн 84.6 хувьтай гарсан байна. Ингээд Монголбанкны Ерөнхийлөгчид нэр дэвшиж байгаа Надмидын Баяртсайхан танд Байнгын хороодын гишүүдийн нэрийн өмнөөс амжилт хүсье. 


Санал хураалтын дүнг танилцуулсан. 


Байнгын хорооны санал, дүгнэлтийг хуралдаан даргалагч танилцуулна. Өнөөдрийн Эдийн засгийн байнгын хорооны хуралдаанаар хэлэлцэх асуудал дууслаа. Хуралд идэвхтэй оролцсон Байнгын хорооны гишүүдэд баярлалаа. 

ДУУНЫ БИЧЛЭГЭЭС 

БУУЛГАСАН                                               П.МЯДАГМАА

